
Da l'inglese prepotente

     Xè in caena messo el mar

     Da la tera non vien zente

     No vien roba da magnar.

L'orbo, el zoto, e l'impiagà

     Come prima và cercando

     La bandia mendicità

     Torna fora, e sta de bando.

Su l'ancuzene el martelo

     Più dal fravo no se pesta

     Ogni artista varda el cielo

     Sfregolandose la testa.

El paron sà avezzà solo

     A servirse come el pol

     Ai tragheti no i fa nolo

     E bestemia el barcarol.

Tase el Foro, el Magistrato

     E ghe resta drento in gola

     Senza fruto a l'avocato

     El bel don de la parola.

Ogni zorno pien de fufa

     El signor bate la luna

     Col governo el fa barufa

     Per salvar la so fortuna.

No xè i bezzi che un'augurio

     O de imposte, o de preson

     E tra i numi el Dio mercurio

     Spiega solo protezion.

Consegier la strenze assae

     Consegier, per Dio che tremo

     Che a ste misere palae

     No ghe resta apena el remo.

